Тәрбие басы –тал бесік!
       «Тәрбие басы – тал бесік!» Бұл аталы сөздің астарында үлкен мән-мағына жатыр. Бала дүниеге шыр етіп келген сәттен сәбидің айналасын танып білу арқылы, ата-ананың ықпалы мен отбасы мүшелерінен алған әсері арқылы бал тәрбиесі қалыптасады. Әсіресе, ананың ақ сүтімен берілген қасиет бала бойына сіңеді. Дана халқымыз бала тәрбиесін сол бесік жырынан тегін бастамаса керек. Ананың әлдиі арқылы құлаққа сіңген әсем ән ұрпақ үшін өмірлік серік болатынына сенген. Халқымыз дүниеге ұл келсін, қыз келсін, қуана қарсы алып, сол шаттығымен жақын адамдарымен бөліскен. Сәби дүниеге келген сәтінен ырымшыл халқымыз баланың дені сау боп өсуі мен дамуы үшін жағдай жасауды мақсат тұтатын салт-дәстүрлерге үлкен мән берген. Баланы бесікке салу да осы мақсатқа сай келеді. Бесікті баланы таза ұстауға мүмкіндік беретін өте ыңғайлы құрал ретінде қолданған. Көшпелі халқымызға бесік көшіп – қонуда сәбиді тасымалдауға өте ыңғайлы болған. Ал, бесікке сәбиді жөргекке орап, құндақтау баланы шыдамдылыққа, төзімділікке баулиды деп сенген. Ұлтымыз ешқашан бесікті тастамай, келесі ұрпаққа сақтап отырған.
       Қазақ халқы қай дәуірде де бала тәрбиесіне үлкен мән берген. Бала күнінен үлкеннің алдын кеспеуге, үлкенннің сөзін бөлмеуге, өтірік сөйлемеуге, ар-намысты, адамгершілікті болуға баулыған. Ата-анасының тәлімін көріп өскен ұрпақ елін сүйетін, Отанын қорғайтын, халқының қамын ойлайтын, ой-өрісі кең  білімді де, білікті ұлтжанды тұлға болып қалыптасады. 
       Халқымыздың ұлы ақыны Абай баланың өмірді танып-білуіне, оның бойында қалыптасар барлық қасиеттеріне бір жауапты адамнан мінез жұғады дей келе: «Балаға көбінесе, үш алуан адамнан мінез жұғады. Біріншісі- ата-анадан, екіншісі-ұстазынан, үшіншісі-құрбысынан. Осылардың ішінен бала қайсысын жақсы көрсе, сонысынан жұғады» деуінде үлкен тәрбиелік мән жатыр. Ұрпақты тәрбиелеу жүйесіндегі ең негізгі орда ол – мектеп. Әр шәкірт мектеп арқылы болашақ өмірге жол алады. Бұл орайда ең негізгі рөл атқаратын, бала өміріне жақсы әсер ететін ықпалды жан, ол – ұстаз. Абай атамыз айтып өткендей, бала мінезінің қалыптасуы ұстазынан да болмақ демекші, адамның адам боп қалыптасуына мұғалімінің де әсері мол. 
     Ұстаз,  ата-анадан кейінгі  балаға тәлім беруші, дұрыс жолда өмір сүруге бағыттаушы, білім нәрін себуші ізгі жан. Әлемнің екінші ұстазы атанған Әбу Насыр Әл - Фараби бұдан неше мың жыл бұрын өмір сүріп кеткен болса да, «Адамға ең бірінші білім емес, тәрбие керек. Тәрбиесіз берген білім адамзаттың қас жауы» деген. Демек, білім мен тәрбие қатар жүру керек. Ұстаз шәкірт санасына  ертедегі батыр бабаларымыздың ерлігін, асқақ рухын баяндау арқылы, сонымен қоса,  ақын Абай, Ыбырай, Мағжан және тағы басқа ақын-жазушылар шығармаларын  оқыту арқылы бала бойына жақсы қасиеттерді сіңіреді. Еңбекқор, адамгершілікті болуға, үлкенді құрметтеп, кішіні ізеттеуге тәрбиелейді. Мәселен, Ы.Алтынсарин шығармаларының дерлігі тәрбиелік мақсатта жазылған. Соның ішінде ең негізгі тақырыбы – еңбекке баулу. Еңбек адам өмірінде ең маңызды рөл атқаратынын, еңбексіз білім де, өнер де болмайтынын дәріптейді. Оған дәлел, бұл тақырыпта жазған көптеген әңгімелері бар. Мысалы «Әке мен бала», «Бай баласы мен жарлы баласы», «Асыл шөп», «Қыпшақ Сейітқұл», «Байлық», «Өрмекші, құмырсқа, қарлығаш» сияқты әңгімелері өзінің өнегелілігімен ерекше тәлім беруші шығармалар деп айтуға толықтай негіз бар. Яғни ұстаз балаға ұлттық тәрбие беруде  үлкен рөл атқаратындықтан,  ұлт болашағын тәрбиелеуші қоғамның басты мүшесі болғандықтан, бала алдындағы, тұтас ұлт алдындағы жауапкершілігін сезіне білуі тиіс!
      Қазір қоғамда  заман ағымы өзгерген сайын баланың мінез-құлқы да өзгерді. Бала еркіндікті, өз қалауымен өмір сүруді қалайды. Қоғамда ата-анасының тілін алмайтын, құлағына сырға тағып, бұтына жабысқан шалбар киетін еркек деп айтуға келмейтін Еуропаға еліктегіш ұлдар көбейді. Ұлтымызда ұл бала туылса, «Қорғанышым, ұрпағым, арқа сүйер батырым, Отан қорғайтын азаматым» дүниеге келді деп қуанамыз. Батыр бабаларымыз Бауыржан, Қасым Қайсенов сынды аталарымыз мына заманның шашы желкесіне жеткен, құлағында сырғасы салбыраған ер азаматтарымызды көрсе, атып тастар ма еді дерсің?! Қаһарман батырларымыз әрқашан ер азаматтарымызға үлгі болу керек!
     Тәрбиенің қиындығы көп. Балаға дұрыс тәрбие беру үшін ата-ана алдымен, өзі тәрбиелі болу керек. Балаға тәрбие беруде отбасының рөлі өте зор. Бір әкенің тәрбиесін бір мектеп бере алмайды демекші, отбасындағы әкенің балаларына деген ықпалы көп. Баланың бойындағы жақсы-жаман қасиеттерін байқаса, қазақ оны ең бірінші  әке мен ата тәрбиесінен көреді, тегіне тартқан дейді. Әкесі жақсы адам еді, атасы жақсы адам көргенді бала деп алдымен ер адам тәрбиесін сөз етеді. Өйткені әкесінің баласына қалдырған мол мұрасы – оның берген жақсы тәрбиесі. Жақсы тәрбие алған бала әкеден алған мұрасына қиянат жасамауға тырысқан. Бұрынғы әкелер ұлдарын қастарына ертіп алып, ел аралап, елдің игі жақсыларымен таныстырып, үлкеннің батасын алып, алыстағы туған-туыстарын кішкентайынан таныстырып жүретін болған. Яғни, өскенде бауырларын танып-білсін, жеті атаға жетпей қыз алысуға болмайтын ережелерін түсіндіріп келген. Жеті атаға толмай қыз алыспау – ата-бабамыздан бері келе жатқан қатаң құқықтық заң-ереже болған. Дүниеге келер ұрпақтың қанының тазалығы мен денінің саулығын сақтау мақсатында жеті атаға дейін қан араластырмау шарты- бағзы заманнан үлгі боп қалыптасқан. Бұл физиологиялық және психологиялық ауытқуды және ауруды тудыратын генетикалық өзгерістердің алдын алу үшін жасалған сақтық шарасы. Ал, қазіргі көп ата-аналар бұл жағдайды ауылдық жердегі ата-аналар болмаса, қалалық адамдар көп түсіндіре бермейді. Әр ұрпағымыз бұны білген жөн. «Жеті атасын танымаған жетесіз» демекші, жетесіз ұрпақ өмірге келмесін десек, атадан келе жатқан салт-дәстүр, ұлттық ережелерді балаға үйретіп отыруымыз керек!
[bookmark: _GoBack]      Сонымен қатар, қазақ қызын қырық үйден тыйған халық. Қыз бала тәрбиесіне ұл балаға қарағанда ерекше мән берген. Қыз қонақ деп жатады. Қыз бала өз үйінде уақытша өмір сүреді де, белгілі бір уақыттан соң, басқа үйдің негізгі мүшесіне айналып, сол үйдің түтінін түтетіп, ұрпағын жалғаушы аяулы жар, ардақты анаға айналады.  Сол себепті қызды қатты сыйлаған. Төріне отырғызып, еркелеткен. Өзге үйде келін атанатын болғандықтан, кішкентайынан қыз баланың отырыс-тұрысына, ер адамдардың бетіне қылымсып тіке қарамауға, ыдыс-аяқты жуғанда, жиғанда сылдырлатпау, үлкен адамдар келгенде тұрып жол беру, тұрып аман-сәлем жасау, «шеше тұрып, қыз сөйлегеннен без» дейтін халық даналығын сақтау. Көпшілік ортада жыртақтап күлмеу, арын сақтау, ата-ананың рұқсатынсыз жөнсіз қыдырмау сияқты істерден егжей-тегжейлі тәрбие жүргізеді. Қазіргі  қоғамда осы тәрбиені ұстайтын аналар азайып, беттен алып, төске шабатын қыздарымыз көбейіп барады. Әрине, бәріне топырақ шашуға болмайды. Десе де, кейбір қыздар өздерінің тәрбиесін өздері түсіріп алған сияқты. Себебі, қазіргі қыздарда еліктеушілік қасиет басым. Кейбір қыздар өте жеңілтек. Жігіттерге өздері бірінші болып қолқа салатындары бар. Ал өзі бірінші қолқа салған қыздың, отбасын құрғаннан кейін ол жігіттің алдында қадірі бола ма? Жоқ! Өйткені қыз баласы өз бағасын төмен санап, қадіріннің жоқтығын көрсетіп алды. Ертеңгі күн отбасылық өмірде де қызды сыйламауы әбден мүмкін. Сондықтан әр қыз бала өз ар- намысын ойлап, қадірін қашырмай, жігіт алдында сыйлы болу керек!
        Бүгінгі ұрпақ – еліміздің болашағы. Біздің алға қойған мақсатымыз – қазіргі қоғам мұратына сай жан-жақты жарасымды тұлға қалыптастыру. «Өткенсіз бүгін жоқ» демекші, бүгінгі ұрпақты ата-бабаларымыздың мол мұрасымен сусындату  -  біздің міндетіміз. Ұлдың намысты, қыздың әдепті, ибалы болып өсуі бабаларымыздың өнеге-өсиетін тәрбие барысында ұтымды пайдалана білуімізге де байланысты деп ойлаймын.  
       Ойымды Мағжан Жұмабаевтың мына бір сөзімен түйіндесем: «Жас бала-жас бір шыбық, жас күнінде қай күйде иіп тастасаң, есейгенде сол иілген күйінде қатып қалмақ». Олай болса, балам адам болсын деп ұрпағымыз үшін алаңдасақ, ең әуелі тәрбиеге терең мән бергеніміз жөн!
     

